
Думкі, думкі-весялушкі!

Скуль вы узяліся,

Што ў душы, як тыя птушкі,

Песьняй азваліся?


Ці навеяў вецер вольны,

Што па горах скача,

Што у плоце, як бяздольны,

Па сіротках плача?


Ці бурлівыя паводкі

З вадой вас прыгналі,

Што вясною час кароткі

Зямельку змывалі,


Затаплялі, залівалі

Даліны і горы,

Аж сябе ў моры схавалі,

У глыбокім моры?



*
Думкі, думкі-весялушкі,

Скуль вы узяліся,

Што ў душы, як тыя птушкі,

Песьняй азваліся?


Ці зрадзіў вас дух збадзяны

У хатцы дзюравай,

На зямельцы акаванай,

Бязвольнай, бясправай?


Ці ў калысцы у ліповай

Са мной узрасьлі вы,

Як дзіцём вучыўся мовы,

Вясёлы, шчасьлівы?


Сьвет здаваўся ясным раем,

Людзі — без аблуды,

Не калолі у няволі

Жыцьцявыя груды!

